
O presente Procedemento de Xestión de Doazóns Monetarias e en Especie foi 
aprobado por unanimidade dos membros da Xunta Directiva da Federación Galega de 
Dano Cerebral (Dano Cerebral Galicia) na reunión celebrada o día 28 de maio de 2026 
en Santiago de Compostela. A súa entrada en vigor producirase na mesma data da 
súa aprobación, sendo de aplicación a todas as persoas incluídas no seu ámbito de 
actuación. 

E para que así conste, asina  o presente procedemento o Presidente da Federación 
Galega de Dano Cerebral (Dano Cerebral Galicia). 

En Santiago de Compostela, a 28 de maio de 2026. 

 

 

 

 

D. Luciano Fernández Pintor 

O Presidente 

 

Leticia Vila
DANO CEREBRAL GALICIA

1. Obxecto  

O presente documento establece o procedemento interno de Dano Cerebral Galicia 
para a xestión segura, transparente e conforme á normativa vixente das doazóns 
recibidas en efectivo, así como das doazóns anónimas recibidas por calquera vía 
(efectivo, ingreso en conta, transferencia ou doazón en liña). 

A súa finalidade é garantir: 

• A trazabilidade e o rexistro de todos os fondos recibidos. 

• A identificación das persoas doantes cando sexa legalmente obrigatorio. 

• O cumprimento dos requisitos de prevención do branqueo de capitais. 

• A transparencia, integridade e seguridade na xestión dos recursos económicos. 

• A correcta xustificación ante terceiros (auditorías, administracións públicas e 

entidades certificadoras). 

2. Doazóns Monetarias  

As doazóns monetarias poderán realizarse a través das seguintes canles:  

(i) Mediante transferencia bancaria directamente ao número de conta. 

(ii) Vía páxina web no apartado de “Doa”, a través de tarxeta ou bizum como 
método de pago. 

(iii) A través do servizo Bizum para ONGs indicando o código asociado a Dano 
Cerebral Galicia. 

(iv) En efectivo.  

(i)Transferencia bancaria 

As doazóns mediante transferencia bancaria recíbense nunha conta bancaria cuxa 
titularidade é a Federación Galega de Dano Cerebral. Dita conta está en réxime de 
mancomunada con dúas sinaturas pertencente a quen ostenta os cargos de 
presidencia e tesourería de Xunta Directiva.   

A entidade promoverá que as transferencias inclúan información identificativa 
suficiente da persoa doante para garantir a súa correcta trazabilidade. 

Se a persoa física ou xurídica que fai a doazón o solicita, o departamento de 
Administración e Xestión Económica emitirá  un certificado conforme aos requisitos 
fiscais vixentes e quedará rexistrado e arquivado para efectos de control interno e 
presentación do modelo 182. 

Posteriormente anótase nos rexistros contables internos correspondentes para 
seguimento e xustificación, garantindo a súa correspondencia co extracto bancario. 

(ii) Vía páxina web “Doa”: 

As doazóns realizadas pola web oficial da Federación, fanse no apartado “Doa”, a 
través de tarxeta bancaria ou por bizum como método de pago.  

A páxina web conta con conexión segura HTTPS e certificado SSL, sendo a pasarela 
de pago empregada Redsys. En ambos métodos de pagamento, pídense datos da 
persoa que vai realizar a doazón como: Nome e apelidos, data de nacemento, DNI, 
enderezo, número de contacto, correo electrónico, como coñeceu á Federación e se 
precisa dun certificado de doazón.  Nese caso, habilítanse máis campos relacionados 
cos datos que se queren reflexar en dito documento. Ademais, aparece na mesma 

páxina, a información básica de protección datos así como un enlace para consultar a 
política de privacidade. 

Os datos solicitados limitaranse aos necesarios segundo o principio de minimización 
de datos persoais. A entidade garantirá que o tratamento destes datos cumpre coa 
normativa vixente en materia de protección de datos (RGPD e LOPDGDD). 

(iii) A través do servizo BIZUM para ONGs 

A entidade ten asociado o código 09280 para poder recibir doazóns vía bizum para 
ONGs.  

No caso de que a persoa doante solicite certificado, será imprescindible que facilite os 
datos identificativos necesarios para a súa emisión. 

O importe recíbese nunha conta bancaria de titularidade da Federación. Bizum facilita 
a trazabilidade ao vincular a transacción a unha conta bancaria, o que permite á Dano 
Cerebral Galicia rexistrar os datos da persoa doante e declarar as doazóns. 

(iv) En efectivo 

As doazóns en efectivo recibiranse só por persoal autorizado, recollendo o nome, 
apelidos e DNI da persoa doante. Deberase informar á persoa doante, no momento da 
entrega, das condicións de identificación e dos límites legais aplicables. Tamén se lle 
proporcionará un enderezo de correo electrónico para que a persoa doante poida 
solicitar o correspondente certificado de doazón, de ser o caso.  

A cantidade recibida entregaráselle ao Responsable de Xestión Económica, que 
asumirá a súa custodia baixo condicións de seguridade adecuadas (caixa pechada ou 
sistema equivalente), mentres non se abone nalgunha das contas bancarias da 
Federación, tarefa que só pode levar a cabo o Presidente da entidade. Esa cantidade 
terá que ser ingresada o antes posible, preferentemente nun prazo máximo de 48 
horas hábiles, para así minimizar a tenza de efectivo nas instalacións da sede.  

2.1. Prohibición de uso directo 

En ningún caso o efectivo recibido utilizarase para realizar pagos ou cubrir gastos 
directamente. 

Toda doazón en efectivo deberá ser previamente ingresada na conta bancaria 
institucional. 

Esta medida responde ao principio de separación de funcións e control interno. 

2.2. Rexistro e certificación 

Levarase un rexistro detallado de todas as doazóns recibidas por calquera das 4 
canles habilitadas e descritas, que incluirá: 

• Data de recepción. 

• Cantidade recibida. 

• Identidade da persoa doante (se se coñece e/ou quere ser identificada). 

• Campaña na que está asociada a doazón, de ser o caso. 

• Data e número do xustificante do ingreso bancario. 

Este rexistro deberá estar actualizado, accesible para revisión interna e protexido 
conforme á normativa de protección de datos. Será supervisado polo/a Responsable 
de Xestión Económica e revisado periodicamente pola Dirección.  

2.3. Certificados de doazón monetarias 

A petición da persoa doante, emitirase un certificado fiscal conforme á normativa 
vixente, tanto para persoa física como xurídica. Como entidade beneficiaria de 
doazóns, entre o 1 de xaneiro e o 2 de febreiro do ano seguinte, preséntase o modelo 
182 “Declaración informativa de doazóns” na Axencia Tributaria notificando todas as 
doazóns recibidas. 

A emisión de certificados realizarase de forma sistemática cando a entidade dispoña 
dos datos necesarios, aínda que non sexa expresamente solicitada, sempre que 
resulte aplicable. 

3. Doazóns en Especie  

A persoa, empresa ou institución doante, comunicarase coa Federación para expresar 
a súa intención de realizar unha doazón en especie. 

Recollerase información inicial sobre: tipo de ben, cantidade, estado de conservación, 
datos de contacto da persoa ou entidade doante, o  valor económico estimado ou 
factura acreditativa do ben, no caso de dispoñer dela.  

Cando sexa posible, incluirase unha valoración económica do ben para efectos 
contables e fiscais. 

No caso de emisión de certificado fiscal pola doazón, a valoración do ben realizarase 
conforme aos criterios establecidos pola normativa fiscal vixente e poderá requirirse 
documentación acreditativa, valoración de mercado ou validación por parte da 
Responsable de Xestión Económica e Administración. 

3.1 Aceptación da doazón 

A aceptación da doazón corresponderá á Dirección da entidade, tendo en conta: 

• a adecuación do ben á misión e necesidades da entidade,  

• o seu estado de conservación,  

• os custos asociados ao seu mantemento ou almacenamento,  

• e a súa utilidade real para a actividade da Federación.  

Unha vez aceptada a doazón: 

• emitirase unha acta de entrega asinada pola persoa física ou xurídica doante,  

• entregarase unha copia á persoa doante,  

• e arquivarase outra nos rexistros da Federación.  

Posteriormente, e tras a revisión do ben e a súa posta a punto, se procede: 

• darase de alta no inventario da entidade,  

• realizarase o correspondente rexistro contable,  

• e garantirase a súa correcta clasificación e trazabilidade. 

3.2 Rexeitamento da doazón 

Dano Cerebral Galicia poderá rexeitar doazóns en especie cando: 

• os bens estean en mal estado,  

• non sexan útiles ou adecuados para a misión da entidade,  

• impliquen custos desproporcionados de transporte, almacenamento ou 

mantemento,  

• poidan supoñer riscos legais, sanitarios ou reputacionais,  

• ou non sexa posible acreditar adecuadamente a súa procedencia ou 

valoración.  

A decisión de rexeitamento corresponderá á Dirección da entidade e deberá quedar 
documentada internamente. 

4.  Doazóns Anónimas  

4.1. Límite legal 

Dano Cerebral Galicia non aceptará doazóns anónimas en efectivo, ingreso ou 
transferencia bancaria cuxo importe supere os 100 €. Este límite aplicarase sen 
prexuízo doutras obrigas establecidas pola normativa de prevención do branqueo de 
capitais. 

No caso de recibirse unha doazón deste tipo sen posibilidade de identificar á persoa 
doante, comunicarase de inmediato ao SEPBLAC (Comisión de Prevención de 
Branqueo de Capitais e Infraccións Monetarias). 

4.2. Identificación de doantes 

Estableceranse mecanismos para facilitar a identificación das persoas doantes en 
todas as plataformas de captación de fondos. A entidade adoptará medidas razoables 
para evitar o anonimato cando exista risco legal ou reputacional. En especial: 

• Para doazóns en liña iguais ou superiores a 100 €, o sistema impedirá o 

anonimato. 

• Nas comunicacións onde se facilite o número de conta para doazóns, incluirase 

unha nota indicando a obriga de achegar datos persoais e DNI para doazóns 

superiores a 100 €. 

4.3 Rexistro de doazóns anónimas 

Levarase un Rexistro de Doazóns Anónimas, onde constará: 

• Data de recepción. 

• Importe. 

• Canal polo que se recibiu. 

• Motivo polo que non foi posible identificar á persoa doante. 

• Medidas adoptadas (incluíndo comunicación a SEPBLAC, se procede). 

Este rexistro será obxecto de especial control e revisión pola Dirección. 

5. Confidencialidade  

Os datos da persoa doante trataranse de conformidade coa normativa vixente en 
materia de protección de datos persoais, salvo autorización expresa para facelos 
públicos, sen prexuízo das obrigas legais de comunicación ás autoridades 
competentes cando proceda. 

6. Formación e información interna  

Todo o persoal relacionado con: 

• captación de fondos, 

• atención ao público, 

• voluntariado vinculado a eventos, 

• administración, 

recibirá instrucións claras sobre: 

• Non aceptar doazóns anónimas de máis de 100 €. 

• Explicar a obriga de identificación cando proceda. 

• O procedemento correcto de rexistro e custodia do efectivo. 

• Cando e como informar ao SEPBLAC en coordinación coa Dirección. 

Estas instrucións deberán ser coñecidas e aceptadas polo persoal implicado. 

A información e formación relacionadas con este procedemento facilitaranse: 

• no momento da incorporación das persoas implicadas,  

• de forma periódica, como mínimo unha vez ao ano,  

• e adicionalmente antes de campañas de captación de fondos, eventos ou 

accións extraordinarias que impliquen recepción de doazóns. 

7. Supervisión e seguimento  

A persoa responsable de Xestión Económica realizará: 

• A revisión semestral do rexistro de doazóns en efectivo. 

• A Revisión semestral do rexistro de doazóns anónimas. 

• A emisión dun informe anual á Xunta Directiva sobre o cumprimento do 

procedemento. 

Este informe incluirá: 

• Nº de doazóns recibidas en efectivo. 

• Nº de doazóns anónimas. 

• No seu caso, comunicacións realizadas ao SEPBLAC. 

• Melloras detectadas e accións correctoras. 

• Incidencias detectadas no procedemento. 

Así mesmo, poderá realizar revisións extraordinarias cando se detecten incidencias ou 
riscos. 

8.  Revisión do procedemento  

O presente procedemento será revisado: 

• Cada dous anos, ou 

• Antes, se cambian normativas (fiscais, de prevención do branqueo ou 

sectoriais). 

A revisión deberá quedar documentada e aprobada pola Dirección ou órgano 
competente mediante acta, informe ou documento equivalente.  

 


